
SHUKRANI:

Ninamshukuru Mungu sana kwa uaminifu wake na kwa
kunijalia ROHO MTAKATIFU ambaye kwa mafunuo
yasiyo ya kawaida amenipa NEEMA ya kuandika Kitabu
hiki ambacho kitakuwa muongozo wa mafundisho na
maombi kwa wote waliompokea Yesu.

Mwanangu moja ya maamuzi mazuri zaidi uliyowahi
kufanya tangu unazaliwa ni; “Kumpokea Yesu kuwa Bwana
na mwokozi wa maisha yeko.” na kamwe hutokuja kujutia
maamuzi haya uliyoyachukua ya kuokoka.

Shukrani zangu za pekee ziwafikie watoto wangu wa kiroho
wote, ndani na nje ya nchi ya Tanzania, kwa kunipenda,
kuniombea na zaidi ya yote kunipokea na kuniamini na
kumuamini Mungu aliyeniita na huduma iliyopo ndani
yangu. Ninawashukuru sana kwa kuwa nyie mmenipa
nafasi katika mioyo yenu na kuamini huduma ambayo
Mungu ameiweka ndani yangu.

Kwa waongofu wapya na wasomaji wote, ahsanteni kwa
kuchagua kusoma kitabu hiki. Maoni yenu na shauku yenu
ya kukua kiroho ni chachu iliyoniwezesha kuweka juhudi
zangu zote katika kuandika mwongozo huu. Ni matumaini
yangu kwamba kitabu hiki kitakuwa msaada mkubwa
kwenu katika safari yenu mpya ya imani.

Ninawapenda, ninawaombea na Mungu wa mbinguni
awabariki sana.

Kiupekee kabisa ninamshukuru mke wangu mpenzi Mrs
Neema Tony Kapola ambaye amekuwa akikesha pamoja
nami, akisukuma na kusimamia kwa ufasaha ukamilifu wa
kitabu hiki. Ninakupenda na Asante kwa kusimama na
mimi katika wito na kazi hii ambayo Mungu amenipa.

Mwisho, napenda kutoa shukrani kwa timu ya wachapishaji
na wahariri ambao wamefanya kazi kwa bidii kuhakikisha

kitabu hiki kinakuwa bora na kinawafikia wasomaji kwa
ubora wa juu.

Mchango wenu ni wa thamani sana na unathaminiwa mno.

Asanteni sana kwa wote. Mungu awabariki na kuwazidishia
hekima na baraka zake. Mungu aendelee kukuonekania
wewe na familia yako ndani ya mwaka huu.

Kwa Upendo na Shukrani,

[Pastor Tony Osborn]

UTANGULIZI:

Karibu kwenye kitabu hiki chenye jina la “KWA KUWA
SASA UMEOKOKA” (Muongozo wa mafundisho
na maombi kwa waongofu wapya). Nina furaha kubwa
kukuletea mwongozo huu muhimu ambao umelenga
kusaidia wale wote ambao wamechukua hatua ya imani na
kumkubali Yesu Kristo kama Bwana na Mwokozi wao.

Wokovu ni hatua ya kwanza muhimu katika safari ya kiroho
ya Mkristo. Hata hivyo, baada ya kuokoka, waongofu wapya
mara nyingi hukumbana na changamoto nyingi na maswali
mengi kuhusu jinsi ya kuishi maisha mapya ya Kikristo.
Kitabu hiki kimetayarishwa kwa makusudi ya kutoa
mwongozo wa kina kwa waongofu wapya ili kuwasaidia
kukua kiroho, kuelewa msingi wa imani yao, na kujenga
msingi imara wa maisha yao mapya ndani ya Kristo.

Katika kurasa zijazo, utapata mafundisho ya msingi ya
Kikristo yanayohusisha:

Imani na Maadili ya Kikristo: Mwongozo wa hatua kwa
hatua juu ya mafundisho muhimu ya imani ya Kikristo.

Maombi:Mifano ya maombi ya kila siku itakayokusaidia
kuimarisha uhusiano wako na Mungu.

Maisha ya Kikristo: Jinsi ya kuishi maisha ya ushindi na
ushuhuda wa kweli katika jamii yako.

Kwa kupitia mwongozo huu, ni matumaini yangu kuwa
utapata nguvu na ujasiri wa kuendelea katika safari yako
ya kiroho, ukijua kuwa hauko peke yako. Mungu yupo
pamoja nawe, na jamii ya waamini iko tayari kukusaidia na
kukuunga mkono.

Nakukaribisha uingie kwa shauku na moyo wazi, ukijua
kuwa hiki ni mwanzo wa safari ya ajabu. Mungu akubariki
na akuongoze katika kila hatua ya maisha yako mapya ya
wokovu.

SURAYAL:

MAANA YA KUOKOKA

Kuokoka ni kukombolewa na kuhamishwa kutoka kwenye
utumwa wa maisha ya dhambi na mateso ya nguvu za giza.
Ni kutolewa kutoka kwenye milki ya ufalme wa shetani na
kuingizwa kwenye ufalme wa Bwana Yesu.

“Naye alituokoa katika nguvu za giza, akatuhamisha
na kutuingiza kwenye ufalme wa mwana wa Pendo
lake, ambaye katika Yeye tuna ukombozi yaani
msamaha wa dhambi” (Wakolosai 1:13-14.)



